 

2 Corinto text

1 1 Bati ni Pablo, apostol ni Kristo Jesus dahil sa kalooban ng Diyos, at ng kapatid na Timoteo.

Sa iglesya ng Diyos sa Corinto, at sa lahat ng banal sa buong Acaya:

2 Sumainyo ang kagandahang-loob at kapayapaan mula sa Diyos na ating ama, at sa Panginoong Jesucristo.

Purihin ang Diyos, ang pinanggaga​lingan

ng lahat ng awa

• 3 Purihin ang Diyos at Ama ni Jesucristong Panginoon natin! Ama siya ng Awa at Diyos ng lahat ng kaaliwan. 4 Inaaliw niya tayo sa anu​mang kapig​hatian natin upang bunga ng kaaliwang ibinigay niya sa atin ay maaliw natin ang mga nasa anumang kapighatian. 
5 Nag-uumapaw talaga sa amin ang mga paghihirap ni Kristo ngunit ganoon din nag-uumapaw ang aming kaaliwan dahil kay Kristo. 6 Namimig​hati man kami, alang-alang ito sa inyong ka​aliwan at pagkaligtas; naa​aliw man kami, alang-alang ito sa kaaliwang inyong daranasin sa pagtitiya​ga ninyo sa parehong mga paghi​hirap na pinagtitiyagaan namin. 7 Kaya matibay ang inaasahan namin para sa inyo: kung paanong nakisali kayo sa aming paghihirap, gayundin sa aming kaali​wan.

8 Mga kapatid, ibig naming malaman ninyo ang ka​pighatiang sumapit sa amin sa Asia. Lubhang napa​kabigat ng aming pinasan kaya nawalan na kami ng pag-asang mabuhay pa. 9 Ngunit nadama namin ang ganitong hatol ng kamatayan sa amin para huwag na kaming umasa sa aming sarili, kundi sa Diyos na nagbaba​ngon ng mga patay. 10 Ini​ligtas niya kami sa napakalaking panganib na iyon at patuloy pang ililigtas. Siya ang inaasahan naming magliligtas sa amin, 11 sa tulong ng panalangin ninyo alang-alang sa amin. Kung mag​ka​​gayon, marami ang mag​pa​pasalamat para sa amin dahil sa kaloob sa amin na ipinagdasal ng marami. 

Ang mga plano ni Pablo

• 12 Ito ang aming maipagmamalaki: Pinatutunayan ng aming budhi na kumilos kaming may kabanalan at katapatan sa daigdig na ito. Hindi ang pantaong karu​nungan kundi ang biyaya ng Diyos ang saligan ng aming pamumuhay lalo na sa paki​kitungo sa inyo. 13 Wala kaming ibang ipinahi​hiwatig bukod sa isinulat sa inyo: ang nabasa at naunawaan lamang ninyo. 14 At inaasahan kong mauunawaan nin​yo nang lubusan ang nauunawaan na ninyo nang bahagya na dapat ninyo kaming ipagmalaki, kung paanong ipagmamalaki namin kayo sa araw ng Panginoong Jesus. 

15 Inaasahan kong bigyan kayo ng dalawang bi​yaya, kaya binalak ko mu​nang puntahan kayo, 16 at mula riyan ay pumunta sa Macedonia. Babalik sana ako sa inyo mula sa Macedonia at ma​susugo sana ninyo ako papuntang Judea. 17 Nag​plano ba ako nang basta na lamang? O pagpapasya lamang ng tao ang aking pagpapasya kayat pareho lang sa akin ang Oo at Hindi?

18 Tapat ang Diyos! Alam niyang hindi Oo at Hindi ang aming pana​nalita. 19 Hindi nga Oo at Hindi si Jesucristo, ang anak ng Diyos na ipinangaral namin nina Silas at Timoteo. Sa halip, isang Oo ang pinatunayan sa kanya. 20 Isipin ninyo ang lahat ng pangako ng Diyos: na kay Kristo ang Oo sa mga iyon. Ito ang dahilan kayat sa ngalan ni Kristo, na​kasasagot tayo ng “Amen” para sa ikaluluwalhati ng Diyos. 21 Ang humirang sa atin at nag​pa​patibay sa amin kasama ninyo papunta kay Kristo ay ang Diyos 22 na nagtatak din sa atin at nagkaloob sa kaibuturan natin ng Espiritu bilang garantiya ng lahat ng iba pa.

Tinutukoy ni Pablo ang isang kahihiyan

• 23 Alam ng Diyos, at nanunumpa ako sa aking buhay, na sa awa ko sa inyo’y hindi ako nagbalik sa Corinto. 24 Hindi nga ang pagsupil sa inyong pana​nampalataya ang pakay namin, kundi ang pagbibigay sa inyo ng galak. Alam naming matatag na kayo.

2   1 Kaya ipinasya kong huwag pu​mun​ta sa inyo kung dala kong muli ang kalungkutan. 2 Kung palulumbayin ko kayo, sino pa ang aaliw sa akin ma​liban sa inyong pinalungkot ko? 3 Ito ang isi​nulat ko: “Huwag sana akong palung​kutin pagdating ko ng mga dapat mag​paligaya sa akin. Natitiyak kong magi​ging galak ninyong lahat ang aking galak.”

4  Sa gitna ng matinding ka​​pig​hatian at ba​gabag ako sumulat, nang may mara​ming luha. Hindi ko nais na palung​kutin kayo kundi ipa​alam sa inyo ang laki ng pagmamahal ko sa inyo.

5  Kung may nagpalungkot sa akin, hindi talaga ako ang pinalungkot niya kundi kayong lahat – huwag sana akong magpalabis. 6 Sapat na sa kanya ang paru​sang itinakda ng karamihan sa inyo. 7 Pata​warin na ninyo siya at aliwin at baka siya maigupo ng labis na kalung​kutan. 8 Kaya hinihingi ko sa inyong mahalin ninyo siya.

9 Sa katunayan, sumulat ako upang malaman ang in​yong katapa​tan at kung handa kayong sumunod nang lubusan. 10 Sinu​mang patawarin ninyo ay pinatatawad ko rin. At ang pina​tawad ko – kung mayroon man – ay pina​ta​tawad ko dahil sa inyo sa harap ni Kristo 11 upang huwag ta​yong ma​pag​la​langan ni Satanas. Hindi lingid sa atin ang kanyang pamamaraan.

Tayo ang bango ni Kristo

12 Kaya pinuntahan ko ang Troas dahil sa ebang​hel​yo ni Kristo at pinagbuksan ako ng Panginoon ng pinto. 13 Gayunman, hindi mapalagay ang loob ko sa di ko pagkakita sa kapatid kong si Tito. Kaya nagpaalam na ako sa mga tagaroon at pumun​ta sa Macedonia.

14 Ngunit salamat sa Diyos na laging sumasama sa atin sa parada ng pagta​tagumpay ni Kristo, at sa pa​mama​gitan natin ay kumakalat sa lahat ng dako ang bango ng pagkilala sa kanya. 15 Bango tayo ni Kristo para sa Diyos, na sama-samang naaamoy ng mga na​liligtas at napapahamak. 16 Alingasaw ng kamata​yan tayo sa ilan na papunta sa kamatayan; bango ng buhay naman sa mga ibang pa​punta sa buhay. Sino talaga ang karapat-dapat sa gayong gawain?

17 Hindi kami tulad ng maraming kuma​kalakal sa salita ng Diyos. Sa halip, nag​sa​​​sa​lita kami nang matapat at nagpapahayag na si Kristo ay sugo ng Diyos at nasa harapan niya.

Ang malaking karangalan ng mga

lingkod ni Kristo
3   • 1 Muli ko bang sinisimulang puri​hin ang aking sarili? Kaila​ngan pa    ba namin, tulad ng ilan, ang liham ng pagpapakilala para sa inyo o mula sa inyo? 2 Kayo mismo ang sulat na dala namin sa aming puso; at nalalaman at nababasa naman iyon ng lahat. 3 Mali​naw na kayo’y isang liham ni Kristo na isinagawa namin at nasulat hindi ng tinta kun​di ng Espiritu ng Diyos na buhay, hindi sa mga tapyas na bato kundi sa mga pusong laman.

4 Ganito ang aming katiyakan sa harap ng Diyos, dahil kay Kristo. 5 Wala sa amin ang kakayahan at walang naiisip na galing sa aming sarili, kundi mula sa Diyos ang kaka​yahan namin. 6 Siya ang nagpapangasiwa sa amin sa bagong tipan – hindi sa bisa ng sulat kundi ng Espiritu. Puma​patay ang sulat; ang Espiritu nama’y nagbibigay ng buhay.

7 Ang pangangasiwa ng nakasulat sa mga tapyas ng bato ay nagdulot ng kamatayan. Gayunpaman, niluwalhati iyon at hindi maka​titig ang mga Israelita sa mukha ni Moises: Kaytindi ng lumilipas na kaningningang iyon! 8 Hindi kaya lalong maningning ang panga​​ngasiwa ng Espi​ritu? 9 Kung maluwalhati ang panga​ngasiwang nag​dadala ng hatol, lalong masagana ang luwalhati ng panga​ngasiwang nagda​dala ng kabanalan. 10 Masasabing hindi na maluwalhati ang paglu​walhating iyon, kung ihahambing sa matinding luwalhating ito. 11 Dumaraan sa luwalhati ang lumi​lipas; nasa luwalhati naman ang nananatili.

Ang takip sa mukha ni Moises

12 Buo ang aming loob bunga ng ganitong pag-asa, 13 di-katulad ni Moises na nagtakip ng mukha at baka makita ng mga Israelita ang lumilipas niyang kaningningan.

14 Ngunit mapurol ang kanilang isip. Hang​gang ngayon ay humahadlang ang takip na iyon sa pagkaunawa sa lumang tipan at hindi pa naipakikita sa kanila na kay Kristo lamang maaalis ang takip. 15 Hanggang ngayon ay nananatili ang takip sa kanilang isip sa pagbasa nila kay Moises. 16 Ngu​nit sa panunumbalik ng tao sa Panginoon, aalisan siya ng takip. 17Ang Panginoon ay espi​ritu, at kung saan ang Espiritu ng Panginoon, naroon ang kala​yaan.

18 Kaya maging larawan tayo ng luwalhati ng Panginoon nang walang takip sa ating mukha at anyuin natin ang kan​yang larawan patungo sa higit pang kalu​walhatian – sa bisa ng Panginoong-espiritu.

Dala namin ang kayamanang ito

sa sisidlang-putik

4  • 1 Sa awa namin natanggap ang ganitong pangangasiwa, kaya ayaw namin ng mga lihim na kahiya-hiya; walang pakana sa aming gawi, o pagpa​palsipika sa sali​ta ng Di​yos. 2 Sa halip, sa pagpapahayag sa kato​toha​na’y ipinagka​kapuri namin ang aming sarili sa harap ng Diyos sa kani​numang may konsiyensya.

3 Kung malabo ang aming ebang​helyo, malabo lang iyon sa mga napa​pahamak – 4 ang mga ayaw mani​wala. Binulag ng diyos ng mundong ito ang ka​nilang isip para huwag nilang makita ang pag​liwanag ng maluwalhating ebang​hel​yo ni Kristo na siyang larawan ng Diyos. 5 Hindi nga ang aming sarili ang ipinangangaral namin kundi si Jesucristo na siyang Panginoon; at mga lingkod naman ninyo kami alang-alang sa kanya. 6 Ang Diyos na nag​sabing: Magkaroon ng liwanag, siya ang nagbigay-liwanag sa aming mga puso nang magningning ang maluwalha​ting kaalaman sa Diyos na nasa katauhan ni Kristo.

7 Dala naman namin ang kayama​nang ito sa sisidlang-putik upang ipa​kitang sa Diyos ang sukdulang kaya​manang ito at hindi sa amin. 8 Lagi kaming namimighati ngunit hindi nalulupig; wala kaming malusutan ngu​nit di nawawalan ng pag-asa. 9 Inuusig kami ngunit di napapaba​yaan; naibubuwal kami ngunit hindi naigu​gupo. 10 Lagi naming dala sa aming katawan ang ka​matayan ni Jesus upang ipakita rin sa aming katawan ang kanyang buhay. 11 Dapat ngang kami, na mga nabu​buhay, ay laging mabingit sa kamatayan alang-alang kay Jesus upang ipakita ang buhay ni Jesus sa aming katauhang nama​matay. 12 Sa gayon, gumagawa sa amin ang kamatayan, at sa inyo naman ay buhay. 

13 Taglay din namin ang kaloob na pana​​nam​palataya ng sumulat: Sumampalataya ako kaya ako nagsalita. Sumasam​pa​la​taya din kami, kaya kami nagsasalita. 14 Alam na​ming ang bumu​hay sa Pangi​noong Jesus ay siya ring bubuhay sa aming kasama ni Jesus at dadalhin niya kaming kasama ninyo sa kanyang harap. 15 Sa ikabubuti ninyo ang lahat ng ito. Pinasasagana ng Diyos ang kaloob niya para pasaganain ng marami ang pagpapa​salamat para sa kalu​walhatian ng Diyos. 

Nananabik tayo sa ating makalangit

na tirahan

• 16 Kaya hindi kami pinanghihinaan ng loob. Patuloy mang nasisira ang panlabas na sarili namin, nababago naman araw-araw ang aming panloob na sarili. 17 Nagbu​bunga ang magaan at panan​da​liang kapighatian namin ng walang hanggang yaman ng kaluwalhatian, na walang kasukat. 18 Kaya hindi na kami tumitingin sa mga nakikitang bagay, kundi sa di-nakikita. Panandalian lamang ang naki​kita ngunit walang hang​gan ang di-nakikita.

5    1 Alam namin na pag nasira ang aming makalupang tirahan, na isang tolda lamang, maaasahan namin sa Diyos ang gusali, ang isang walang-hanggang tirahan sa langit na di-gawa ng tao. 2 Kaya du​maraing tayo at nana​nabik na mapa​tungan sana ng makala​ngit na tirahan ang makalupa. 3 (Ngu​nit, sigurado bang naka​bihis pa kami ng ma​kalupa? Baka nahubaran na kami nito.)

4 Kaya dumaraing tayong nasa toldang ito at nabibigatan. Gusto sana nating huwag hu​barin muna itong makalupa kundi patu​ngan ng makala​ngit, at lamunin ng buhay ang may ka​matayan. 5 Ganito ang itinakda para sa atin ng Diyos na nagbigay sa atin ng kanyang Espiritu bilang garantiya ng lahat ng iba pa.

6 Kaya laging malakas ang aming loob. Alam naming habang tirahan namin ang ka​tawan, malayo tayo sa Panginoon. 7 Pana​nampalataya ang ating pamu​muhay, hindi pag​tingin. 8 Kaya malakas ang aming loob. Gusto pa naming maalis na sa katawan upang mapa​satirahang kasama ng Pangi​noon 9 at pinahahalagahan namin ang pag​bibigay-kasiyahan sa kanya, manirahan man kami sa katawan o makaalis dito. 10 Pagkat dapat ta​yong lahat dalhin sa liwanag sa hukuman ni Kristo upang tanggapin ng bawat isa ang bayad sa mga ginawa niya habang nasa katawan, maging ma​buti man o ma​sama.

Ipinahahayag namin ang mensahe ng pagkakasundo

• 11Alam namin kung ano ang pagka​takot sa Diyos, kaya sinisikap naming hikayatin ang mga tao nang may bukas na kalooban sa Diyos. At inaasahan kong alam din ninyo sa inyong kalooban kung sino kami. 12 Hindi ko sinisimulang muling purihin ang aking sarili, kundi gusto kong bigyan kayo ng kat​wirang maipagmalaki kami at nang masagot ninyo ang mga taong ipinagmamalaki ang anyo at hindi ang puso. 13 Kung kahangalan ang sinabi namin, marinig nawa ng Diyos lamang; kung katalinuhan na​man, pakinggan ninyo. 
14 Sumasakop nga sa amin ang pag-ibig ni Kristo. Nauunawaan na​ming siya’y namatay mag-isa para sa lahat kaya namatay ang lahat. 15 Namatay siya para sa lahat upang ang mga nabubuhay ay huwag nang mabuhay para sa sarili, kundi para sa kanya na namatay at muling nabuhay para sa kanila. 16 Kaya mula ngayon, hindi na namin tinitingnan ang sinuman sa pantaong pamamaraan. At kung isa pa ako sa mga nakakilala kay Kristo sa pantaong pamamaraan, huwag na ngayon. 
17 Kaya kung na kay Kristo ang sinu​man, bagong nilalang na siya. Lumipas na ang dati at nangyari na ang bagong daigdig. 18 Lahat ng ito ay gawa ng Diyos na nagpapagkasundo sa atin sa kanya kay Kristo at nagkaloob naman sa amin ng pangangasiwa ng pagka​kasundo. 19 Pagkat Diyos mismo ang nagpapag​kasundo sa sanlibutan sa kan​ya sa kata​uhan ni Kristo at hindi na isina​alang-alang ang kanilang mga kasalanan. At inilagay niya sa amin ang mensahe ng pagka​kasundo. 
20 Mga embahador kami sa ngalan ni Kristo na wari bang ang Diyos ay tu-matawag sa inyo sa aming bibig. Kaya hayaang papag​kasunduin kayo sa Diyos: ito ang aming pakiusap sa inyo sa ngalan ni Kristo. 21 Wala man siyang kasalanan, ginawa siya ng Diyos na parang kasala​nan nang ariin natin sa kanya ang kabanalang maka-Diyos.

6   1 Bilang katulong ng Diyos, ipinama​manhik namin sa inyong huwag aksa​yahin ang kagandahang-loob ng Diyos. 2 Sabi niya: Sa angkop na pana​hon pinakinggan kita; sa araw ng pagliligtas kita’y sinaklolohan.”

Heto ngayon ang angkop na pa​nahon. Ngayon ang araw ng kaligtasan.

Mga pagsubok ng apostol

• 3 Huwag sana kaming maglagay ng hadlang kaninuman para hindi mapulaan ang aming paglilingkod. 4 Sa halip, lagi naming pinatutunayang mga lingkod ng Diyos kami sa katatagan namin. Marami ang kapighatian, ang tiisin, ang kahira​pan. 5 Hina​hagupit kami at nabibilanggo; nara​ranasan namin ang gulo, ang kapaguran, ang di pag​tulog, at pagkagutom.

6 Nakikita sa amin ang kalinisan, kaalaman, pasensiya, kabutihang-loob at Espi​ritu Santo, tapat na pag-ibig, 7 tapat na pana​nalita at kapangyarihan ng Diyos. Ginagamit namin ang banal na sandatang panlaban at panang​galang.

8 Kung minsan, binibigyang-dangal kami, at saka sinisiraang-puri, hinahamak at pinupuri. Itinuturing na nagpapanggap kahit tapat, 9 di kilala kahit kilalang-kilala, naghihingalo: at buhay kami talaga! Pinahi​hirapan kami at hindi namamatay, 10 namimighati ngunit laging nagagalak; mga dukha kami na pinayayaman ang marami; walang-wala kami ngunit taglay ang lahat.

11 Tapatan kaming nagsalita, mga taga-Corinto, at ibinukas namin sa inyo ang aming loob. 12 Bukas na bukas ang aking puso para sa inyo, pinakikipot naman ninyo ang inyong puso. 13 Suk​lian ninyo ako nang tama: nagsasalita ako sa inyo bilang ama, magbukas din kayo sa akin ng inyong puso.

Huwag makipagkasundo sa kasamaan

• 14 Huwag kayong makipagtipon sa mga di-mana​nampalataya. Puwede bang makisali ang kalikuan sa kat​wiran? Puwede bang makipag-isa ang liwanag sa kadiliman? 15 Puwede bang magka​tugma si Kristo at si Satanas? At paano mag​kakasundo ang sumasam​pa​lataya at ang hindi? 16 Tatanggap ba ang templo ng Diyos ng mga diyus-diyusan? Templo nga tayo ng Diyos na buhay. Sinabi ng Diyos: Mananahan ako at mamumuhay sa          piling nila. Ako ang magiging Diyos nila at sila ang aking bayan.

17 Kaya lumayo kayo sa kanila at humiwalay, sabi ng Panginoon. Huwag kayong hihipo ng anumang bagay na marumi 18 at tatanggapin ko kayo. Ako ang magiging inyong Ama at kayo ang magiging anak ko, sabi ng Panginoong May-ari ng lahat.

7    1 Ganito ang mga pangakong tinanggap natin, mga mina​mahal, kaya linisin natin ang ating sarili sa anumang pintas sa katawan at espi​ritu habang gumaganap tayo sa gawa ng kabanalan sa pagkatakot sa Diyos.

Bigyan ninyo kami ng puwang sainyong puso

• 2 Tanggapin ninyo kami sa inyong puso. Wala kaming pininsala, walang sinumang inagawan o dinaya. 3 Hindi ko kayo hinahatulan; nasabi ko nang nasa puso namin kayo at handa kaming makisama sa inyo sa buhay at kama​tayan. 4 Malaki ang tiwala ko sa inyo, at labis ko kayong ipinagmamalaki. Hindi nabawasan kundi sumagana ang aking kaaliwan at kagalakan sa gitna ng aming kapighatiang ito.

5 Malaman ninyo na noong nasa Macedonia kami, wala kaming pahi​nga. 6 Ngunit ang Diyos na umaaliw sa mga mapagpakumbaba ang umaliw sa amin sa pagdating ni Tito. 7 Hindi lamang dahil pumarito siya, kundi dahil sa pagtanggap at pag-aliw ninyo sa kanya. Nananabik kayo sa akin, aniya, umiiyak kayo at gusto ninyong ipagtanggol ako. Kaya lalo akong naga​lak.

8 Kung ikinalungkot ninyo ang aking liham, hindi ako nagsisisi. At kung nagsisi man ako – (dahil alam kong ikina​​lungkot ninyo ang aking liham panan​dalian) ngayon ay nagagalak ako, 9 hindi dahil sa inyong kalung​kutan kundi dahil sa ganitong kalung​kutang naghahatid sa pagbabagong-loob. Maka-Diyos ang kalung​kutan ninyo kaya hindi namin kayo nasaktan. 10 Kung maka-Diyos ang kalung​​kutan, dala nito ang pagbabagong-loob na patungo sa kaligtasan at pinapawi nito ang sama ng loob. Ang makamundong kalungkutan naman ay humahantong sa kamatayan. 11 Tingnan ninyo ang ibinunga sa inyo ng maka-Diyos na kalungkutan: anong malasakit sa akin! Anong paghingi ng tawad! Anong pag​kagalit, pagkatakot, pananabik at pag​hahangad na ipawalang-sala ako!

Nakikita sa inyong kilos na kayo’y wa​lang sala sa usaping iyon. 12 Kaya hindi dahil sa nag​kasala o pinag​kasa​lanan ang aking sulat, kundi upang makita ninyo sa harap ng Diyos ang inyong malasakit sa amin. 13 Dahil dito kaya ako naaliw.

Bukod sa aming kaaliwan, natuwa pa ako nang ma​kita ang galak ni Tito dahil sa pagpapanatag nin​yong lahat sa kalooban niya. 14 Ipinagmamalaki ko kayo at hindi ninyo ako ipinahiya. Alam nin​yong totoo ang lahat ng sinabi ko sa inyo; gayon din ang pagma​malaki ko kay Tito tungkol sa inyo. 15 At higit pa ngayon ang pagma​mahal niya sa inyo sa pag-alaala niya sa inyong pagsunod; tinanggap ninyo siya talaga nang may paggalang. 16 Nagagalak ako pagkat lubos ko kayong mapagkakatiwalaan.

Ang abuluyan para sa mga nasa Jerusalem

8   • 1 Ngayon, mga kapatid, gusto na​ming ibalita sa inyo ang kaloob na grasya ng Diyos sa mga iglesya sa Macedonia. 2 Dumanas man sila ng matinding pagsubok, umaapaw pa rin ang tuwa nila, at nagmumula sa kailaliman ng karukhaan nila ang yaman ng kanilang kagandahang-loob.

3-4 Ginusto nilang makibahagi sa tulong sa mga ba​nal, sa abot ng kani​lang kaya at, sa tingin ko’y, higit pa –  ku​sang loob at mahigpit nilang hiningi sa amin ang gras​yang ito na maki-bahagi sa paglilingkod sa mga banal. 5 Higit pa sa aming ina​asahan ang pag​lalaan nila ng kanilang sarili sa Pangi​noon at sa amin din dahil sa kalooban ng Diyos. 6 Kaya pinakiusapan ko si Tito na tapusin na niyang kasama ninyo ang pinagpalang gawaing ito, yamang siya ang nagsimula nito sa inyo.  7 Na​ngunguna kayo sa lahat: pananam​palataya, panana​lita, kaalaman, mala​sakit,  at unang-una rin kayo sa aming pagmamahal; manguna rin kayo sa kawanggawang ito.

8 Hindi sa inuutusan ko kayo. Ipina​aalam ko lamang sa inyo ang mala​sakit ng iba upang subukin ang inyong pag​mamahal. 9 Alam ninyo ang kagandahang-loob ni Jesu​cristo na ating Pangi​noon: Bagamat mayaman, nag​​​​pa​ka​dukha siya para sa inyo upang yu​ma​​​man kayo sa kanyang karukhaan.

10 Ito ang payo ko: yamang kayo ang unang nagbalak at nagsagawa nito noong nakaraang taon, 11 tapusin na ninyo ang masigla ninyong binalak, sa abot ng inyong kaya. 12 Kung may kusa ang nagbibigay, kinalulugdan ang pagbibigay niya ng kung anong meron siya at hindi ng wala. 13 Huwag na maga​anan ang iba, at mabigatan naman kayo. Mayroon sanang pagka​kapantay-pantay. 14 Mapunta ngayon ang kasaganaan ninyo sa kani​lang panga​nga​ilangan upang balang araw ay mapunta sa pa​nga​nga​​ilangan ninyo ang kani​lang kasaga​naan. Sa gayon, magka​ka​pare-pareho na, 15 tulad ng nasu​​​sulat: “Ang nagtipon nang marami ay hindi lumabis, at ang nagtipon ng kaunti ay hindi nagku​lang.”

16 Nagpapasalamat ako sa Diyos na pumukaw kay Tito ng pagmamalasakit sa inyo na tulad ng sa akin. 17 Tumu​gon man siya sa aking pakiusap, higit na malasakit ang pagpunta niyang kusang-loob sa inyo. 18 Pinasama ko sa kanya ang isang kapatid na pinu​puri ng lahat ng iglesya ukol sa ebang​helyo. 19 Bukod diyan, siya ang hini​rang ng mga iglesya para sumama sa aming pagdadala ng mga kaloob na ito na pinangangasiwaan namin sa ikalu​luwalhati ng Panginoon at sa kusa na rin namin.

20 Ganoon kami nagpasya at baka mapulaan ang malaking abuluyang itong pinanganga​siwaan namin. 21 Gus​to nga naming makitang ma​linis ang lahat sa pani​ngin ng Panginoon, at ng mga tao rin. 22 Sinugo naming ka​sa​ma nila ang isang kapatid na napatu​nayan namin ang siga​sig sa ma​ra​ming pagkaka​taon. Lalo siyang masikap ngayon dahil sa malaking tiwala sa inyo.

23 Kaya heto si Tito, ang aking kasa​ma na katulong din para sa inyo, at ang ating mga kapatid na sugo ng mga iglesya at karangalan ni Kristo. 24 Kaya ipakita ninyo sa harap ng mga Iglesya ang inyong pag-ibig at patototohanan ang aming ipinagmamapuri tungkol sa inyo.

Mga tungkol sa koleksiyon

9    • 1 Hindi na kailangang isulat ko pa sa inyo ang tungkol sa pagtulong sa mga banal. 2 Alam ko ang pa​nanabik ninyo at ipi​nagmamalaki ko ito sa mga taga-Macedonia. Sabi ko sa kanila: “Handa na noon pang naka​raang taon ang mga taga-Acaya.” At pumukaw sa marami ang inyong pag​mamalasakit. 3 Kaya sinugo ko ang mga kapatid: matag​puan sana nila kayong handa at huwag ipawa​langsaysay sa mga ito ang aming pagmamalaki para sa inyo. 4 At kung matag​puang hindi kayo handa sa pagpunta ko diyan kasama ang mga taga-Macedonia? Mapapahiya ako, huwag nang sabihing pati kayo.

5 Kaya minabuti naming pakiusapan ang mga kapatid na ma​una sa amin para organisahin ang kaloob na inyong naipangako. Sa ga​yon, lalabas itong isang kaganda​hang-loob at hindi kaku​riputan.

6 Pakinggan ninyo: Ang naghahasik ng kaunti ay mag-aani ng kaunti, at ang naghahasik ng marami ay mag-aani ng sagana. 7 Kaya mag​bigay ang bawat isa ayon sa ipinasya niya, huwag nang nag-aatubili o napi​pilitan; mahal nga ng Diyos ang ma​lugod na nagbi​bigay. 8 Maga​​gawa ng Diyos na pasa​ganain kayo sa lahat ng bagay upang hindi kayo mag​kulang sa kahit anuman at dumami rin ang inyong mga kawang​gawa. 
9 Tulad ng nasusulat: Namudmod siya at nagbigay sa mga dukha, mag​pa​sawalang-hanggan ang kanyang kabu​tihan. 10 Nagbibigay siya ng binhi sa maghahasik at ng tinapay na ma​ka​kain, siya ang magpaparami ng inyong binhi at magpapalago ng anu​mang mang​galing sa inyong kagandahang-loob. 11 Payaya​manin niya kayo sa lahat upang maka​pag​saga​wa ng kahit anumang kawang​gawa. At gagawin namin itong pagpapasalamat sa Diyos.

12 Pagkat hindi lamang makatutugon ang pinagpalang paglilingkod na ito sa pangangailangan ng mga banal na kapa​tid kundi magdudulot ng pasa​salamat sa kanya ng marami. 13 Magi​ging patunay sa paningin nila ang pagli​lingkod na ito; magpapasalamat sila sa Diyos dahil sa pagtalima ninyo sa ebang​helyo ni Kristo na in​yong inaamin at dahil sa inyong ma​buting pakikipag-isa sa kanila at sa lahat. 14 Taus-puso nila kayong ipana​​nala​ngin at mamahalin dahil sa ma​saga​nang kaloob ng Diyos sa inyo.

15 Salamat sa Diyos dahil sa kanyang kaloob na di-mabibigkas!

Ang depensa at payo ni Pablo

10    • 1 Ako, si Pablo, ang namamanhik sa inyo sa ngalan ni Kristo at ng kanyang kababaang-loob at kabutihan. Ako – ang mismong Pablo na may maba​bang-loob daw kapag kaharap ninyo at ma​bagsik naman kung malayo sa inyo. 
2 Huwag kailanganing magmalupit ako at maghamon, gaya ng balak kong pa​ngangahas laban sa mga nag-aaka​lang makalupa lamang ang aking mga balak at kilos. 3 Pantao nga ang aking pamumu​hay, ngu​nit hindi ang aking pakikipag​laban. 
4 Hindi makalupa ang sandata ng aming paglaban, kayat salamat sa Diyos, malakas ang mga ito para magwasak sa mga kuta. Sinisira na​min ang bawat pa​ngangat​wiran 5 at pagmamataas na uma​alsa laban sa kaalaman sa Diyos at binibi​hag ang bawat isipan para pasunurin ito kay Kristo. 6 At nakahanda akong magpa​rusa sa bawat pagsuway pagkatapos maging ganap ang inyong pagsunod.

7 Harapin ninyo ang katotohanan. Kung may nag-aakala na siya’y kay Kristo, isipin niyang ako man ay kay Kristo, tulad niya. 8 Magmapuri man ako nang lubos sa kapangyarihang ibinigay ng Diyos sa akin – hindi para magwasak kundi para mag​tayo – hin​di ako mapapahiya. 9 Huwag ka​yong mag-akalang sa sulat ko lamang kayo tinatakot. 10 Sabi ng ilan: “Mabibigat at mababagsik ang mga sulat, ngunit sa pagharap niya, wala siyang perso​nalidad at walang puwer​sa ang salita niya.” 11 Mag-isip ang mga iyon na kung ano ako sa sulat kung malayo, gayundin ako sa gawa kung kaharap. 

12 Paano ako makapangangahas na maghambing o magpantay ng sarili sa mga nagrerekomenda ng kanilang sarili? Mga tanga sila! Sinusukat nila ang sarili ng sariling panukat at ini​hambing ang sarili sa sarili mismo nila. 13 Para sa akin, hindi ako magmamapuri nang higit sa sukat: Diyos mismo ang nagtakda sa amin ng sukat sa pagpapaabot niya sa amin sa inyo.

14 Hindi namin nilampasan ang aming karapatan sa pagpunta sa inyo na para bang hindi kami ang unang nakarating sa inyo. Kami ang umabot sa inyo na dala ang Ebanghelyo ni Kristo. 15 Hindi ako nagmamaga​ling sa mga pinagpaguran ng iba. Sa halip, umaasa akong habang mas lumalago ang inyong pana​nampalataya, magi​ging mas malawak ang aming lugar sa inyo nang hindi lumalampas sa aming hangganan. 16 At dadalhin namin ang Ebanghelyo sa ibayo pa ninyo. Hindi kami pupunta sa teritoryo ng iba upang ipag​malaki ang trabahong nagawa na. 17 Na​su​​​sulat: Sa Panginoon nawa mag​ma​​puri ang gustong magmapuri. 18 Sa​pagkat hindi ang nagmamapuri sa sarili ang subok kundi ang pinupuri ng Diyos.

 11     1 Mapagtiisan sana ninyo ang kaunti kong kahangalan! Oo, pagtiisan ninyo ako. 2 Nadarama ko ang pagseselos ng Diyos para sa inyo. Ipinakipagkasundo ko kayo kay Kristo, na kaisa-isang lalaki para maiharap kayo bilang isang malinis na birhen sa kanya. 3 At ito ang aking takot. Baka ang ahas na nagligaw kay Eba sa kanyang pandaraya ay magpasama sa inyong mga isip at maglayo sa inyo sa katapatang na kay Kristo. 4 Pagkat kung sinu-sino ang dumarating at nanga​ngaral ng ibang Jesus na hindi namin ipinangaral, o nag-aalok sa inyo ng ibang espiritung hindi ninyo tinang​gap, o ng ebanghelyong iba sa inyong taglay – at tinatanggap naman ninyo.

5 Ngunit sa palagay ko, hindi ako nahu​huli sa mga dakilang apostol na ’yan. 6 Karaniwan man ang aking pana​​nalita, hindi ganoon ang aking kaalaman; lagi at sa lahat, ipinakita namin ito sa inyo.

Pinuri ni Pablo si Pablong apostol

• 7 Pagkakamali ko bang ibaba ko ang aking sarili para maitaas kayo at ipa​ngaral sa inyong walang bayad ang ebanghelyo ng Diyos? 8 Para kong sinam​saman ang ibang mga iglesya at tinustusan nila ako upang makapag​lingkod sa inyo. 9 Habang nasa inyo ako, wala akong pinahirapan nang nanga​ngailangan ako. Mga kapatid na galing sa Macedonia ang tumustos sa aking mga panga​ngailangan. Iningatan kong huwag maging pabigat sa inyo, at iingatan ko pa. 10 Sa katotohanan ni Kristo, walang makapag-aalis sa aking ipinagmama​puring ito sa buong Acaya.

11 Bakit ganito? Dahil ba sa hindi ko kayo mahal? Alam ng Diyos na mahal ko kayo. 12 Ngunit patuloy kong gagawin ang ganoon para hindi mag​karoon ng pagka​kataon ang mga naghahangad pumantay sa amin sa dakilang bagay na ito na aking ipi​nagmamalaki. 13 Mga bulaang apostol ang mga iyon, mga mandara​yang manggagawa na nagkukunwang mga apostol ni Kristo. 14 Hindi talaga kataka-taka. Hindi ba nagkukunwang anghel ng kaliwanagan si Satanas? 15 Kaya hindi kataka-taka kung magkunwang lingkod ng kabanalan ang mga lingkod niya. Ngunit tatanggapin nila sa wakas ang karapat-dapat sa kanilang mga gawa.

16 Inuulit ko: huwag ninyong ituring akong ha​ngal. Ngunit kung iyon ang palagay ninyo, maka​pagmamapuri naman ako nang kaunti. 17 Hindi na ako magpapa​kitang karapat-dapat sa Pangi​noon kundi parang isang hangal at ipagtatanggol ko ang aking ipinagmamalaki. 18 Kung nagmamapuri ang iba, magmamapuri rin ako. 19 Sa kabutihang-palad, malugod ninyong pinagtitiisan ang mga hangal sa kabila ng inyong karunungan. 20 Natitiis ninyong kayo’y alipinin, lapain, agawan, pagya​ba​ngan at sampalin. 21 Na​pa​pahiya talaga ako: naging masya​dong mabait ako sa inyo!

Ngunit kung nangangahas ang iba, dapat ding mangahas ako – nagsa​salita ako bilang hangal. 22 Hebreo ba sila? Ako rin. Israelita ba sila? Ako rin. Lahi ba sila ni Abraham? Ako rin. 23 Mga lingkod ba sila ni Kristo? (Nagsasalita akong parang hangal) higit pa ako sa kanila.

Higit na lingkod ako ni Kristo sa mga pagpapagod. Higit din sa mga pagka​bilanggo, lalong higit sa mga hampas, at malimit na nabingit sa kama​tayan. 24 Limang beses akong hinagupit ng mga Judio ng tatlumpu’t siyam na hampas. 25 Tatlong beses akong pinalo at minsang binato. Tatlong beses nawasak ang barkong aking sinasakyan, at maghapo’t magdamag ako sa gitna ng dagat.

26 Malimit akong maglakbay at mara​ming pa​nganib sa mga ilog, panganib sa mga tulisan, sa aking mga kababayan, sa mga di-Judio. Mga pa​nganib sa lunsod, mga panganib sa ilang, mga panganib sa dagat, mga panganib sa mga huwad na kapatid. 27 Pagod at hirap, maraming gabing walang tulog, gutom at uhaw. Madalas akong mag-ayuno at mahirapan sa kalamigang walang kanlungan.

28 Bukod sa lahat ng iba pa, ang araw-araw na pasanin ko, ang pag-aalaala sa lahat ng Iglesya. 29 Sino ang nag-uulik-ulik at di rin ako nanghihina? Sino ang natitisod at di ako nagagalit?

30 Kung kailangang magmapuri, ang aking mga kahinaan ang aking ipag​ma​mapuri. 31 Alam ng Diyos na Ama ng ating Panginoong Jesus – mapu​puri siyang walang hanggan! – alam niyang hindi ako nagsisinungaling. 32 Noong nasa Damas​co ako, ang gobernador na sakop ni Haring Areta ay ipina​sara ang lunsod para hulihin ako. 33 At tumakas ako sa bintana at ibinaba sa isang basket sa kabila ng pader. 

Natatanging mga grasya

12    • 1 Kailangan bang magmapuri? Wa​lang silbi talaga ito, ngunit dadako ako sa mga pangitain at mga pagbubunyag ng Panginoon.

2 Alam ko ang sumapit sa isang Kristiyano, may labing-apat na taon na ang nakaraan. Kinuha siya at dinala sa ikatlong langit; kung sa katawan o hiwalay sa katawan, hindi ko alam, ang Diyos ang naka​aalam. 3 Subalit alam kong ang taong ito – kung sa katawan o hiwalay sa katawan, hindi ko alam, ang Diyos ang nakaaalam – 4 ay dinala sa Paraiso. May narinig siya roong mga salitang di masasaad, na di masasabi ng si​numang tao.

5 Ipagmamapuri ko ang taong iyon, hindi ang aking sarili. Mas gusto kong ipagmalaki ang aking mga kahinaan. 6 Magmapuri man ako, hindi ako magi​ging hangal pagkat katotohanan ang sasabihin ko. 7 Ngunit nagpipigil ako at baka magpahalaga sa akin ang sinu​man nang higit pa sa nakikita o naba​balitaan niya tungkol sa akin. Napaka​dakila ng mga pagbubun​yag na iyon. Kaya para huwag akong magmalaki, binigyan ako ng tinik sa laman, isang mensahero ni Satanas, para sampalin ako – baka magmalaki ako. 8 Tatlong beses kong idinala​ngin sa Panginoon na alisin ito sa akin. 9 Ngunit sinabi niya sa akin: “Sapat na sa iyo ang biyaya ko; guma​ganap nga sa kahinaan ang bisa ng aking kapang​yarihan.”

Kaya buong galak kong ipagmamapuri ang aking mga kahinaan para kanlungan ako ng kapangyarihan ni Kris​to. 10 At nagagalak ako tuwinang ako’y mahina at hinahamak at na​nga​nga​ilangan at inuusig at nababa​lisa dahil kay Kristo. Pagkat kung kailan ako mahina, saka ako mala​kas.

11 Nag-ugaling hangal ako, ngunit pinilit ninyo ako. Dapat ninyo akong purihin yamang hindi ako nahuhuli sa mga dakilang apostol na ’yon (bagaman bale-wala ako.) 12 Sa akin nakikita ang mga palatandaan ng isang apostol: ganap na pag​titiis, pagtupad sa mga tanda, kababa​laghan at himala. 13 May pakiki​tungo ba ako sa ibang iglesya na hindi ko rin ginawa sa inyo? Wala, liban sa hindi ako naging pabigat sa inyo. Patawarin ako sa kawalang-kataru​ngang iyon!

Ikatlong pagdalaw ko ito sa inyo

• 14 Ngayon, handa na akong pu​munta sa inyo sa ikatlong beses at hindi ako magiging pasanin para sa inyo. Hindi ang mga sa inyo ang aking hinahanap kundi kayo mismo, pagkat hindi katungkulan ng mga bata ang mag-impok para sa mga magulang, kundi ng mga magulang para sa mga anak. 15 At buong galak akong gu​masta at gagastahin ko rin ang aking sarili alang-alang sa inyo. Kung ganito kalaki ang pagmamahal ko, baba​wasan ba ninyo ang pagmamahal sa akin?

16 Sige. Hindi nga ako naging pa​sanin para sa inyo. Ngunit baka naman tuso ako at tila nililinlang ko pa kayo. 17 Sagutin ninyo ako: Sinamantala ko ba kayo sa tulong ng sinumang sinugo ko sa inyo? 18 Pinakiusapan ko si Tito na pumunta at pinasama ko sa kanya ang isang kapatid. Sinamantala ba kayo ni Tito? Hindi ba sa iisang espi​ritu at iisang panuntunan kami kumi​kilos?

19 Baka muli ninyong akalain na ipi​nagtatanggol namin ang aming sa​rili? Sa harap ng Diyos talaga at ayon kay Kristo kami nagsasalita. At lahat ng ito, mga minamahal, ay sa ikatitibay ninyo. 20 Na​nga​​​ngamba akong baka pagda​ting ko’y hindi ko kayo matagpuang gaya ng ibig ko, o ma​tagpuan ninyo akong gaya ng ibig ninyo. Baka may kagalitan, selos, alitan, pagtatalo, siraang-puri, tsismis, pagmamalaki at kaguluhan. 21 At baka pagdating ko uli ay hiyain ako ng Diyos dahil sa inyo at mapilitan akong mana-ngis dahil sa mga nag​kakasala noong       una na hindi pa tinatalikdan ang gina-gawa nilang karumihan, pakikiapid, at kahalayan.

13      1 Ito ang magiging pangat​long pagdalaw ko sa inyo. Mahahatulan ang anumang usapin sa pahayag ng da​lawa o tatlong saksi. 2 Binalaan ko ang dating nagkasala at ang mga iba pa, at malayo pa’y binabalaan ko na sila tulad ng ginawa ko sa harap ninyo noong ika​lawang punta ko: kapag kinailangan pa akong bu​malik, magiging walang awa na ako. 3 Gusto ba ninyong patunayan kung si Kristo nga ang nagsasalita sa bibig ko? Puwes, mapapatunayan nga nin​yo. Hindi siya mahina sa pakikitungo sa inyo, kundi makapangyarihan. 4 Ipinako siya sa krus dahil sa kahinaan niya ngunit ngayo’y nabu​buhay dahil sa kapangyarihan ng Diyos. Gayon din mahina kaming kasama niya ngu​nit ipakikita ng Diyos sa inyo ang kanyang kapangyarihan at bubuhayin niya kaming kasama niya.

5 Siyasatin ninyo ang inyong sarili. Masasabi ba ninyong nasa inyo si Kristo Jesus? Kung hindi, hindi kayo naka​pasa sa pag-subok. 6 Umaasa akong kikilalanin ninyo na hindi kami bu​magsak.

7 Idinadalangin namin sa Diyos na huwag kayong makagawa ng ma​sama. Hindi upang lumabas kaming mata​gumpay. Mas gusto naming ga​win ninyo ang mabuti kahit na luma​bas kaming walang silbi. 8 Pagkat wala kaming kaka​yahan laban sa katotohanan, kundi para lamang sa katoto​hanan. 9 Nagagalak kami kung ma​hina kami at kayo nama’y malalakas. Maging ganap sana kayo: ito ang aming dalangin. 10 Ito ang dahilan kaya sumusulat ako nang malayo upang huwag kumilos nang mahigpit sa piling ninyo sa paggamit ng kapangyarihang ibi​nigay sa akin ng Panginoon para magpatibay, hindi para magwasak.

11 Sa wakas, mga kapatid, magalak kayo. Sikapin ninyong maging ganap, at mag-aliw-aliw kayo. Mag​kaisa sana kayo sa iisang diwa at ma​muhay na mapayapa, at sasainyo ang Diyos ng pag-ibig at kapayapaan. 12 Magbatian kayo ng banal na ha​lik. Binabati kayo ng lahat ng           banal.

13 Sumainyo ang kagandahang-loob ng Panginoong Jesucristo, ang pag-ibig ng Diyos at ang pakikisama ng Espiritu Santo.

